
Қазақстандық қоғам тұрақтылығының негізі - азаматтық бейбітшілік, ұлттық бірлік және конфессиялық келісім



    Жаһандық сын-қатерлер мен әлеуметтік трансформация жағдайында Қазақстан халқы Ассамблеясы қоғамның бірлігі, тұрақтылығы мен орнықтылығын нығайтатын аса маңызды институт болып қала береді. 2025 жылы ҚХА өзінің 30 жылдық мерейтойын атап өтуде — бұл тарихи белес өңірдегі жетекші жоғары оқу орындарының ҚХА кафедраларына атқарылған жұмыстарға талдау жасап, Қазақстандағы азаматтық қоғамды дамытудың жаңа көкжиектерін айқындауға мүмкіндік берді. 

   Қазақстан халқы Ассамблеясының 34-сессиясында Қазақстан Республикасының Президенті Қасым-Жомарт Кемелұлы Тоқаев Ассамблеяны Әділетті Қазақстан идеологиясының ажырамас бөлігі ретінде дамытуға бағытталған жаңартылған күн тәртібін ұсынды.
  Президент еліміздің көпұлтты құрамын сын-қатер емес, керісінше — күш пен бәсекелестік артықшылықтың көзі екенін атап өтті. «Біз әртүрліміз, бірақ теңбіз» қағидаты — Қазақстанның этносаралық қатынастар моделі мәнінің ай-
қын көрінісі болып табылады.
   Мемлекет басшысының айтуынша, Қазақстан халқы Ассамблеясы үш бірдей маңызды функцияны орындайды:

· Қоғамдық диалог құралы ретінде;

· Азаматтық бірегейлікті қалыптастыру алаңы ретінде;

· Тұрақтылық пен этносаралық келісімнің кепілі ретінде. 

   Президенттің баяндамасында орталық орынды этникалық шығу тегіне қарамастан тең мүмкіндік терге, құқықтар мен ресурстарға қол жеткізуді көздейтін әлеуметтік әділеттілік принципі алады. Бұл Мемлекет басшысының 2022 жылғы Жолдауында жарияланған Әділетті Қазақстан бағытына сәй-
кес келеді. Әлеуметтік әділеттілік принципін жүзеге асыру азаматтық бейбітшілікке, корпоративтік мәдениетке және кадрлық менеджментке кепілдік береді. Лайықты жалақы төлеу және кәсіби қызмет нәтижелерін әділ бағалау — бизнес пен мемлекеттің әлеуметтік жауапкершілігінсіз мүмкін емес.
   Мемлекет басшысы қазіргі жағдайдағы Қазақстан халқы Ассамблеясын трансформациялаудың негізгі басымдықтарын атап өтті: азаматтық бірегейлікті нығайту, патриотизмді тәрбиелеу, жастар ды тарту, әділеттілікке негізделген жалпыұлттық күн тәртібін дамыту. Бүгінде ҚХА — тек этносаралық келісім институты ғана емес, сонымен қатар әлеуметтік жаңғырудың маңызды алаңы.
    Ұлттық құрылтайда сөйлеген сөзінде Президент әділет тақырыбына қайта оралып, оны болашақтың басты іргетасы ретінде атап өтті: «Қоғамдық келісім мен әділет — ел болашағының кепілі. Әділет үстемдік құрған елде бірлік пен өрлеу болады».
    Президенттің Қазақстан халқы Ассамблеясының 34-сессиясындағы сөйлеген сөзінде Ассамблеяның жаңа даму бағыты нақты көрсетілді: ҚХА кеңесші органнан ұлттық жаңғыруға белсенді қатысушы құрылымға айналуда. Оның жаңа миссиясы — әділеттілік мәдениетін қалыптастыру, азаматтық ынтымақты дамыту, экстремизм мен тілдік жанжалдардың алдын алу.
   Қазақстан халқы Ассамблеясы азаматтық қоғамның аса маңызды институты бола отырып, бүгінде тұрақты және біртұтас Қазақстанды құруда стратегиялық ресурсқа айналуда. Бұл — әрбір азамат өзін ортақ тағдырдың тең құқықты қатысушысы ретінде сезінетін ел.
   ҚХА-мен 30 жылдық бірлескен қызмет барысында, «ҒСП» аясында Қазтұтынуодағы Қарағанды университетінің Әлеуметтік-саяси пәндер және ҚХА кафедрасы өзінің білім беру миссиясын — студент жастардың азаматтық ұстанымын, дүниетанымын қалыптастыруды, жоғары деңгейдегі қоғамдық сана, азаматтық жауапкершілік пен кәсіби, мәдениет аралық, этносаралық және конфессияаралық диалогты дамытуды жаңа тарихи жағдайларда дәйекті түрде жүзеге асырып келеді.
   Мемлекет басшысы айқындаған негізгі басымдықтарды басшылыққа ала отырып, ҚХА-ның 30 жылдығы және Қазтұтынуодағы Қарағанды университетінің 60 жылдығы қарсаңында ӘСП және ҚХА кафедрасы университет базасында «Әлеуметтік әділеттілік — қоғамның орнықты дамуы, тұрақтылығы мен өркендеуінің негізі» атты халықаралық ғылыми-практикалық конференция өткізді.
   Конференцияны аша отырып, университет ректоры, профессор Е. Б. Аймағамбетов Ассамблеяның қоғамдық келісімнің бірегей институты, этносаяси тұрақтылық пен қазақстандық азаматтық бірегейлік моделінің маңызды тірегі ретіндегі маңыздылығын атап өтті.
   Пленарлық отырыс Қазақстан, Ресей және Болгария елдерінің жетекші ғалымдарын біріктірді. Баяндамалар әділет философиясынан бастап, мәдениетаралық диалогтың құндылықтары, әлеуметтік ынтымақтастықты нығайтудың құралдары мен табысты этносаясат үлгілеріне дейінгі кең ауқымды мәселелерді қамтыды. Пленарлық сессия барысында мазмұнды баян-
дамалар жасағандар қатарында: философия ғылымдарының докторы Керимова Т. Х. (ФМАБМ ЖО «Ресейдің бірінші Президенті Б. Н. Ельцин атындағы Орал федералды университеті», Екатеринбург қ., Ресей), доцент Лавренцова Е. В. (Тракия университеті, Стара Загора қ., Болгария), профессор Калашникова Н. П. (ҚР «Шаңырақ» ҚХА кафедралар қауымдастығы» РҚБ төрағасы), доцент Чуйкова И. В.(Сургут мемлекеттік педагогикалық уни ерситеті, Ресей), доцент Жанысбекова Г. А. (М. Әуезов атындағы Оңтүстік Қазақстан университеті, «Тұлғаны және ҚХА дамыту» орта лығы, Қазақстан), профессор Молотов-Лучанский В. Б. (Қарағанды облыстық ҚХА ғылыми-сараптамалық тобының (ҒСТ) төрағасы) және басқа да танымал мамандар
болды.
   Конференция жұмысы үш секция бойынша жалғасты:
  1-секция: Қазақстан халқы Ассамблеясының қоғамның тұрақты дамуына қосқан үлесі: философиялық, мәдени және экологиялық аспектілері. Спикерлер әлеуметтік әділеттіліктің қоғамдағы этикалық мәдениетті қалыптастыруға және экологиялық жауапкершілікті арттыруға қалай ықпал ететінін талқылады.
   2-секция: Қазақстан халқының бірлігі: тарих және қазіргі заман. Ұлттық бірегейліктің трансформациясы, этносаясат, жастардың келісімді нығайтудағы рөлі сияқты мәселелер көтерілді.
   3 - секция : Азаматтық бейбітшілік пен этносаралық келісімнің әлеуметтік-экономикалық және саяси-құқықтық негіздері. Спикерлер өңірлік саясатты
жетілдіру, ҚХА-ның жастар баста маларын қолдау, ведомствоаралық ынтымақтастықты кеңейту бойынша нақты ұсыныстар айтты.
   Конференция қатысушыларының ерекше назарын этносаралық саясатты жетілдіру және әділет пен тұрақты қоғам қағидатын жүзеге асырудағы Қазақстан халқы Ассамблеясының рөлін күшейтуге бағытталған ұсыныстар аударды. Жастардың азаматтық бірегейлігін дамыту, білім беру үдерісіне этномәдени компоненттерді енгізу, сондай-ақ этносоциологиялық үдерістерді ғылыми-сараптамалық тұрғыдан жан-жақты қолдау бойынша бастамалар ұсынылды.
   Конференция қорытындысы бойынша келесі ұсыныстар әзірленді:

·  Қазақстан халқы Ассамблеясының өңірлік деңгейдегі қызметін ғылыми-сараптамалық қолдауды күшейту;

· Кафедра пәндері аясында азаматтық бірегейлік пен этнотолеранттылық феноменін терең талдауға назар аудару;

· ҚХА-ның жастар бастамаларының жұмысын жандандыру. 

   Конференция аясында кафедрада өз қызметін жүзеге асырған ғалым және педагог, тарих ғылымдарының докторы, профессор Қосман Жақыпбайұлы Әбіловты еске алуға арналған атаулы аудиторияның салтанатты ашылуы өтті.

   Бұл конференцияны өткізу —әділеттілік пен этносаралық келісім мәселелерін тұрақты болашақтың негізі ретінде талқылаудың өзектілігін тағы да айқындай түсті. Қаралған тақырыптар бойынша өрбіген диалог пен пікірталастар Қазақстан халқы Ассамблеясының қазіргі Қазақстанның әлеуметтік дамуын ұғынуда және қоғамдық диалогты ілгерілетуде маңызды
рөл атқаратынын көрсетті.
































































